
SÄÄ´MTEE´ǦǦI TAKAISÅÅBBAR CIE´LǨI ALGG-HA´ŊǨǨÕÕZZÂST  
 

Sää´mtee´ǧǧi takaisååbbar koon õ´nneš pâ´zzlâšttammannu 10.peei´v 2009 lij sååbbrs-
tes ceälkkam vu´vddvaaldšem oođeemha´ŋǩǩõõzzâst (ALGG-ha´ŋǩǩõs). 
Sää´mtee´ǧǧi takaisååbbar mie´ldd vu´vddvaaldšem ooudâsviikkâmha´ŋǩǩõs mâânn 
võõ´ps rââi sä´mmlaid vuâđđlää´jjest da sää´mtee´ǧǧlää´jjest stannum jie´nnǩiõl da 
kulttuur kuõskki årrsa jiõččvaaldšem. ALGG-ha´ŋǩǩõõzzâst âlgg tuejjeed tää´rǩes 
arvvõs saa´mi jiõččvaaldšem jäällmõõžžâst da kõskkvuõđâst oođummu´šše.  ALGG-
ha´ŋǩǩõõzzâst âlgg tuejjeed e´tǩǩõõzz saa´mi jiõččvaaldšem ooudâsviikkâm diõtt da 
toolkav mie´lddsaž  saa´mi jiõččvaaldšem kruu´ǧe kuulli tuâjai serddmõš sää´mtegga 
halltõsprograamm da vuâđđlää´jj mie´lddsânji.  

 
Vuâđđlää´jj da sää´mtee´ǧǧilää´jj valmstõõllmest da šeâttuum lää´jji takai 
vuâđđjurddjin vuõ´lǧǧeš tõ´st, što saa´mi jie´nnǩiõl da kulttuur kuõskki  
jiõččvaaldšem lij ooudâsviikkâm nallšem, ij-ga mââiårra åårsteeijaž.  
Vuâđđlää´jj šeâttmõõžžid õhttee´l saa´mi jiõččvaaldšemorga´nne, sää´mtegga, 
aalǥtummu´šše miârkksâ´vve aalǥ da politiikk-vaaldšemvuõđlaž räämi oođumuužž 
juätkk ääi´jest  šõddi saa´mi jiõččvaaldšem siisǩlažvuõđ aa´šši oođeem regsmâ´ttem 
mie´lddsaž ooudâsviikkmõ´šše. Alttuum tuâi vue´lnn åårrai vu´vddvaaldšem 
oođumuš, šâdd ääveed määŋgaid valdia vaaldšemtuâjaid kuõskki šiõttõõzzid da 
mâŋŋa puõ´tti ääi´jest  se´rddemnallšem tuâjaid se´rddmen ve´rǧǧnee´ǩǩest nobba 
oudd pue´rab vuäittmõõžžid saa´mi jiõččvaaldšem staannâmvuõ´tte da veâl 
ooudâsviikkmõ´šše ee´jji 1993-1995 lää´jjvaalmstõõllmest tuõttum vuâđđjuurdi da 
täävtõõzzi mie´lddsânji.  

 
Vu´vddvaaldšem oođeemha´ŋǩǩõõzzâst lij seârvvna vaalmštõllum sää´m ǩiõl, sää´m-
mätt’tõõzz da sää´mǩiõllsai sosial- da tiõrvâsvuõttkääzzkõõzzi valdiaveä´ǩǩvuõđi 
kuõskki vaaldšem muttummuužžid, kook puä´tte teâddjumuužži mie´ldd 
miârkkšõõvee´l ju´na hue´need ju´n äigga vuåǯǯum saa´mi jiõččvaaldšem le´be 
heätt’tâ´ttet  saa´mi jiõččvaaldšem ooudâsviikkmõõžž. Saa´mi staattus da 
vuõiggâdvuõđ jie´nnǩiõl da kulttuur kuõskki jiõččvaaldšem beä´lnn puä´tte  
huân'n’ned  da saa´mi jii´jjes jiõččvaaldšem ooudâsviikkmõš puätt åårsted, le´be 
åårast mââiårra ALGG-ha´ŋǩǩõõzz  teâddjumuužž mie´ldd.  

 
Sää´m jiõččvaaldšeem hue´neemnallšem da tõn ooudâsviikkmõõžž cõggi kolmm 
ođđõ´sse siiskõõvvi e´tǩǩõõzz liâ:  
- sää´mǩiõllsa da sää´m ǩiõl mätt’tõ´sse čuä´jtum valdiaveä´ǩǩvuõđi serddmõš 

mätt’tõsministeriast vu´vddvaaldšemve´rǧǧkonttra (jiâ-ǥa sää´m jii´jjes 
jiõččvaaldšem tuâjjan) (koo´ddi valdiavuä´ssriâššâm oođummuužžâst), 

- sää´m ǩiõll’lää´jjest jurddum valdiaveä´ǩǩvuõđi miõttâm vuâlla kuulli serddmõš 
vuõiggâdvuõttministeriast vu´vddvaaldšemve´rǧǧkonttra (jiâ-ǥa saa´mi jii´jjes 
jiõččvalldšem kruu´ǧe) da 

- sää´mǩiõllsa sosial- da tiõrvâsvuõttkääzzkõõzzi staannâm diõtt u´vddum val-
diaveä´ǩǩvuõđi serddmõš meädda saa´mi jiõččvaaldšemmest, e´tǩǩõõzz mie´ldd 
mõõneč vuõi´ǧǧest koo´ddid.  

 
Peäggtum vaaldšemtuâi ko´lle toolkav mie´lddsanji  saa´mi jie´nnǩiõl da kulttur årra 
kuõskki jiõččvaaldšem kruu´ǧe da tõk â´lǧǧe ju´na se´rdded vä´lddkåådlaž  

ve´rǧǧnee´ǩǩest vuõi´ǧǧest saa´mi jiõččvaaldšemorga´nne, sää´mtee´ǧǧid, le´be seeil-
tet  (sosial- da tiõrvâsvuõđi valdiaveä´ǩǩvuõtt) sää´mtee´ǧǧi tuâjjan. Sää´mte´ǧǧ ij 
priim sä´mmlaid vuâđđlää´jjest stannum jiõččvaaldšem huenummuužž da tõn ooudâs-
viikkâm åårstummužž.  

 
Sää´mtee´ǧǧi vääžnmõs e´tǩǩõõzz:  
 

1. ALGG-ha´ŋǩǩõõzz lää´jjšeâttmõõžžâst da ha´ŋǩǩõõzz pu´httem 
muttummuužžin vaaldšemma da  valdiaveä´ǩǩvuõttriâššma âlgg riâššâd 
sää´mte´ǧǧlää´jj § 9 mie´lddsa saaǥǥstõõllmõõžž, čiõlggeed haŋǩǩõõzzi 
vaikktõõzz sää´m ǩiõ´lle da sää´m vuâđđlää´jjlaž kulttuur-jiõččvaaldšemma.  

2. Sää´m ǩiõll’lää´jj 1086/2003 âlgg jä´ǩǩtet ALGG-ha´ŋǩǩõõzz valmštem ääi´j da 
haŋǩǩõõzz čõõđtõõzzâst.  

3. Sää´mtee´ǧǧid âlgg se´rdded saa´mi dommvuu´di mäddkåå´dd-prograamm 
raajjmõš di  škoou´ljumuužž, luâđree´ǧǧesvuõđi, pirrõõzz da trafiikk 
ouddtu´mmjem- da plaaneemtuâi.  

4. Vu´vddvaaldšemve´rǧǧnee´ǩǩ â´lǧǧe saaǥǥstõõllâd da raajjâd õhttsažtuâjast 
saa´mi dommvuu´d da sää´mkulttuur kuõskki strategia-ä´ššǩee´rjid.  

5. Sää´m-mätt´tõõzz u´čtee´li pä´lǩǩvuõ´tte jurddum valdiaveä´ǩǩvuõđi 
(L1998/635; muuttâs 1998/1186, 43 § 2 mom) vaaldšem âlgg se´rdded 
sää´mtee´ǧǧi tuâjaid. Valdiaveä´ǩǩvuõđ kruu´ǧe âlgg sä´tted sää´m-mätt´tõs 
obbnes čårsteǩâni tõn, koon å´rnn mätt´tõõzz riâšši škooul åårram päi´ǩǩkå´dd 
lij.  

6. Sää´m ǩiõll’lää´jj  § 31 mielddsa teäggtemtuâi see´rdet sää´mtee´ǧǧi vaaldšem 
vuâlla.  

7. Vu´vddvaaldšemve´rǧǧpõõrtid tuejjed sää´mǩiõllsaž kääzzkâ´sttem-õõutilååkk 
saa´mi dommvoudda.  

8. Sää´mte´ǧǧ maadârd, što sää´mǩiõllsai sosial- da tiõrvâsvuõttkääzzkõõzzi teägg-
tem-,  valvvâm- da valdiaveä´ǩǩtuâi see´rdet sää´mtegga sää´mtee´ǧǧi 
maadârdõõzz mie´ddsânji.  

9. ALGG-ha´ŋǩǩõs âlgg ǩiõtt’tõõllâd vuâđđlää´ǩǩvälljkåå´ddest.  
10. ALGG-ha´ŋǩǩõõzzâst vää´ldet lokku halltõsprograamm täävtõs sää´m 

kulttuurjiõččvaaldšeem kulttuur staanmõõžžâst da   ILO 169-suåppmõõžž ratifi-
ointmâ´ttem vuei´ttjõõttmõõžžâst  di tâ´vv sää´msuåppmõõžž ratifiointmâ´ttem  
vuei´ttjõõttmõõžžâst. 

